
AKHLAK MULIA, TAUBAT DAN ISTIQAMAH

Bersamaan

22 Safar 1445

DIKELUARKAN OLEH:

JABATAN HAL EHWAL AGAMA
TERENGGANU

PERINGATAN:

Adalah diingatkan bahawa sebarang penambahan dan
pemindaan terhadap isi kandungan teks khutbah yang
telah disediakan oleh Jabatan Hal Ehwal Agama
Terengganu adalah DILARANG.

Khatib yang bertugas hendaklah menyemak kembali
RUKUN, AYAT AL-QURAN dan helaian muka surat yang
diterima. Pastikan teks dibaca terlebih dahulu sebelum
menyampaikan khutbah.

Sidang Jumaat yang dirahmati Allah,

Marilah kita berusaha untuk memantapkan ketagwaan kepada Allah swt
dengan senantiasa mengerjakan suruhanNya dan menjauhi segala
laranganNya, mudah-mudahan kita semua mendapat kebahagiaan dunia
dan akhirat. Marilah pada kesempatan Jumaat yang mulia ini, kita

menghayati khutbah yang bertajuk:

“AKHLAK MULIA, TAUBAT DAN ISTIQAMAH.”

Muslimin yang dirahmati Allah,
Rasullulah saw yang berkeperibadian luhur dan berakhlak mulia lagi tinggi,
menganjurkan dan memuji pekerti luhur dan adab peribadi yang indah. la
adalah prasyarat pembentukan masyarakat yang cemerlang, mempunyai
keutuhan peribadi, juga dihormati oleh kawan dan lawan.

Akhlak mulia bukan sekadar perhiasan lahiriah, malahan ia meliputi seluruh
bidang kehidupan individu, dalam pelbagai aspek sosial, ekonomi, politik

dan sebagainya yang berpaksikan iman kepada Allah swt dan hari akhirat.

Berakhlak mulia menjadi satu faktor terpenting berhasilnya dakwah Baginda
saw yang mendorong masyarakat Arab pada ketika itu tertarik untuk
memeluk agama Islam.

Rasulullah saw bersabda:

Maksudnya: "Bertagwalah kamu kepada Allah di mana sahaja kamu
berada, lakukanlah kebaikan setelah terbuat kesilapan, ia pasti
menghapuskan kesalahan itu dan bergaullah sesama manusia dengan budi
pekerti yang baik."

(Hadis riwayat Ahmad dan al Tarmizi)

Sidang Jumaat yang dimuliakan sekelian,
Nabi saw juga menganjurkan agar umatnya segera bertaubat apabila
berbuat dosa atau perkara munkar kerana Allah swt sentiasa akan

menerima taubat hambaNya dan mengampuninya.

Sabda Nabi saw:



Maksudnya: “Wahai manusia, bertaubatlah kamu kepada Allah dan
mohonlah keampunanNya. Sesungguhnya aku bertaubat kepadaNya dan
mohon keampunanNya pada setiap hari sebanyak 100 kali.”

(Hadis riwayat Muslim)

Firman Allah swt dalam surat at-Tahrim ayat 8:

Maksudnya: : “Wahai orang-orang yang beriman! Bertaubatlah kamu
kepada Allah dengan "Taubat Nasuha", mudah-mudahan Tuhan kamu akan
menghapuskan kesalahan-kesalahan kamu dan memasukkan kamu ke
dalam Syurga yang mengalir di bawahnya beberapa sungai, pada hari Allah
tidak akan menghinakan Nabi dan orang-orang yang beriman bersama-

sama dengannya..”

Anjuran dan gesaan tersebut selari dengan hakikat diri manusia yang
dibekalkan dengan unsur akal dan hawa nafsu yang saling berlawanan. Akal
mengarah kepada tagwa dan kebajikan, manakala hawa nafsu pula sering
mendorong kepada perbuatan dosa dan maksiat. Justeru, taubat akan

meletakkan manusia atas landasan sebenar yang dianjurkan oleh Islam.



Muslimin sekelian,
Rasulullah saw juga menekankan agar setiap individu muslim dan muslimah
supaya mengamalkan ajaran Islam dengan penuh istigamah (konsisten)

sepanjang kehidupan dunia ini.

Seorang sahabat, Sufian bin Abdillah al Thagafi RA pernah memohon

Baginda saw agar menasihatinya, sabdanya:

Maksudnya: “Katakanlah ‘aku beriman kepada Allah’, kemudian hendaklah
kamu beristigamah”.

(Riwayat Muslim)

Istigamah dalam pegangan Islam dan ajarannya adalah suatu perkara yang
memerlukan kesabaran yang jitu dan ketabahan hati yang mantap. Sifat
istijamah bakal mengawal diri seseorang dan memandunya dalam
mengharungi sebarang pancaroba dan mehnah yang sukar untuk terus
berpegang dengan ajaran Islam yang sebenar berdasarkan sabda Nabi saw

yang bermaksud:

"Wahai manusia, aku tinggalkan kepada kamu dua perkara. Jika kamu
berpegang dengan keduanya, nescaya kamu tidak akan tersesat selama-
lamanya,; iaitu Kitab Allah (Al-Quran) dan Sunnah Nabinya".

(Hadis riwayat al Hakim)



Justeru, marilah kita bersama-sama terus mengamalkan ajaran-ajaran yang
diwariskan oleh Baginda saw seperti bertaubat, istigamah, berakhlag mulia
dan seumpamanya dalam kehidupan kita, mudah-mudahan kita sentiasa
dirahmati oleh Allah swt.

Maksudnya: Sesungguhnya orang-orang yang menegaskan
keyakinannya dengan berkata: "Tuhan kami ialah Allah", kemudian mereka
tetap teguh di atas jalan yang betul (dengan pengakuan iman dan
tauhidnya itu), maka tidak ada kebimbangan (dari sesuatu yang tidak baik)

terhadap mereka, dan mereka pula tidak akan berdukacita.

(Surah al-Ahgaf, ayat 13)

Sidang Jumaat yang dikasihi.

Marilah juga kita memperbanyakkan ucapan selawat dan salam kepada

Rasulullah SAW sebagaimana firman Allah dalam surah al-Ahzab ayat 56:

Ya Allah, Ya Rahman, Ya Rahim.
Perbaikilah hubungan sesama kami dengan penuh kasih sayang.

Limpahkanlah dalam kehidupan keluarga kami ketenangan dan
kebahagiaan, Semangat muafakat dalam kejiranan, Para remaja yang teguh

iman, tinggi ilmu dan mulia akhlaknya.



Ya Allah,
Kami pohon kehadrat-Mu agar mantapkanlah pegangan kami menurut
ajaran Ahli Sunnah Waljamaah dan jadikanlah kami sentiasa istigamah

dalam melaksanakan segala perintah-Mu.

Ya Allah,

Perkukuhkan perpaduan umat Islam di negeri Terengganu. Jadikanlah
negeri ini negeri yang aman, maju lagi diberkati. Bukakanlah pintu-pintu
rezeki dari segala penjuru. Kurniakanlah kepada kami nikmat kesejahteraan
yang berterusan. Jauhkanlah negeri kami ini daripada segala malapetaka,

musibah dan apa jua kemurkaan-Mu.

